
Terminologia

42 La lavur sül chomp da la grammatica vain difficultada - fich suvent - tras
dumondas da terminologia. Ün exaimpel per ün stadi pac dalettaivel sun
las discussiuns per quai chi reguarda la grammatica dal tudais-ch. Ün

chomp da battaglia preferi per talas dumondas es la scoula. Quai nun es
sainza problems. Quai svaglia malsgürezza e discussiuns inütilas pro las

magistras e pro'ls magisters, e, s'inclegia, eir pro las scolaras e pro'ls
scolars.

Per nu difficuItar la discussiun sül chomp dal rumantsch vala la spaisa da's
cunvgnir da restar in princip pro la terminologia tradiziunala. Sco chi fa

p.ex. il DRG, il Dicziunari Rumantsch Grischun, chi cumpara daspö il 1939.

S'inclegia ch'üna tala cunvegna nu das-cha impedir chi's saja actual. Eir il

chomp da la grammatica as müda e's sviluppa.

43 lis chomps principals da la grammatica sun

la fonologia
la lexicologia
la morfologia
la sintaxa
la semantica
la stilistica.

Ils chomps sun nomnats sainza Tintent da far ierarchias.Tuot ils chomps
han lur importanza ed agischan tanter pêr.

Quista survista Elemaints d'üna grammatica cumparatistica dal rumantsch
- idioms e rumantsch grischun as concentrescha impustüt sün la morfologia

e la sintaxa. Cun quai cha'l stüdi preschaint s'inserva da la metoda
descriptiva-analitica per circumscriver ed incleger las normas, as daja da

sai, tenor il tema, chi'd es güst da far ün excurs süls chomps vaschins, la

lexicologia, la fonologia, la semantica, la stilistica.

44 Per motivs sistematics douvra quista survista il seguaint schema per quai
chi reguarda ils sistems grammaticals

Classa nominala
nomen (resp. Substantiv)
artichel
adjectiv
pronom (rimplazzant dal nomen resp. dal Substantiv)

Classa verbala
verb
adverb



Classa da colliaziun
preposiziun (collia sorts da pieds o gruppaziuns da pieds)
conjuncziun (collia in princip parts da la frasa)

Classa da particlas specialas
interjecziun

I füss fos da verer ils sistems nomnats qua sura sco unitats definidas stric-
tamaing e cun cunfins clers e nets. Il cuntrari es il cas. I dà zonas grischas
o zonas da passagi tanter ün sistem e tschel. I nu's das-cha invlidar cha las
categorias da sistems sun gnüdas fattas per güdar a descriver la vita da la

lingua e na per avair sistems absoluts.

